СВАІМІ СЛОВАМІ ПРА ЛІРЫЧНЫЯ ЖАНРЫ

(Урок развіцця мовы)

Мой родны кут, як ты мне мілы!..

Забыць цябе не маю сілы!

Якуб Колас

Мэта ўрока: на матэрыяле вывучаных твораў і тых, што рэкамендуюцца для чытання і абмеркавання, пашырыць уяўленні вучняў пра грамадзянскую, філасофскую і пейзажную лірыку. На аснове паэтычных асацыяцый і творчага ўяўлення паспрабаваць стварыць невялікі ўласны верш або патлумачыць паяднанне тэмы, жанру і формы лірычнага твора пры параўнанні яго з іншым.

Апераджальныя заданні на выбар вучняў:

1. Выберы верш у кнізе для пазакласнага чытання або ў іншых выданнях і прааналізуй яго, г. зн. устанаві, да якога лірычнага жанру варта яго аднесці і якімі мастацкімі асаблівасцямі ён вылучаецца.
2. Успомні, з якіх канкрэтных малюнкаў паўстае вобраз роднага краю ў вершы Янкі Купалы «Спадчына» і за кошт майстэрскага ўжывання якіх моўных сродкаў дасягаецца ўражанне, што родная старонка для лірычнага героя не толькі матэрыяльная, але і духоўная спадчына.
3. Прааналізуй верш Якуба Коласа «Беларусам». Ці можна назваць яго пасланнем? Чым, на тваю думку, ён выдзяляецца з ужо вядомых твораў паэта?
4. Выкажы сваё разуменне паняцця «сімвал» і прывядзі прыклады сімвалаў, што сустракаліся ў вершах «Я не ганю землі чужыя» Г. Бураўкіна, «Як ліст дубовы...» П. Броўкі, у вершах М. Багдановіча.
5. Прачытай верш У. Караткевіча «Трасцянец» і выдзелі прыкметы яго адрознення ад верша «Беларуская песня».
6. У вершы Н. Гілевіча «Бярозы ў яркай стыні», апроч дарагога для лірычнага героя ўспаміну пра першае каханне, ёсць яшчэ і апісанне таго, як хут​ка бяжыць час ад дзяцінства да сталасці ў жыцці чалавека. Якімі паэтычнымі сродкамі аўтар стварае ў чытача такое ўражанне? Знайдзі і патлумач найбольш выразныя метафары, параўнанні ці проста дакладныя словы і вершаваныя радкі.

7. У вершы «Прыедзь у край мой ціхі...» паэтка Яўгенія Янішчыц стварыла выразны малюнак Палесся. Да якога жанру лірыкі (пейзажнай або грамадзянскай) ці адразу да абодвух можна аднесці гэты твор? Абгрунтуй сваё меркаванне, спасылаючыся на тэкст верша.

8. Прасачы, як у кожнай частцы верша А. Наўроцкага «Чатырохгранная ваза» апісанні прыроды спалучаюцца з філасофскімі развагамі лірычнага героя. Што можна сказаць пра яго стаўленне да жыцця?

Ход урока

Хутчэй за ўсё структурна ўрок будзе складацца з дзвюх частак, адну з якіх зоймуць вусныя звязныя выказванні вучняў па апераджальных заданнях, а другую - пісьмовая работа. Яна таксама можа прапаноўвацца на выбар. Нагадаем, што яшчэ загадзя дзеці атрымалі заданне рыхтавацца да невялікага сачынення-разважання пра адрозненне паміж коласаўскім урыўкам з паэмы «Сымон-музыка» («О, край родны, край прыгожы!..») і вершам М. Багдановіча «Цёплы вечар, ціхі вецер, свежы стог...». Другім варыянтам творчай пісьмовай працы стане заданне скласці невялічкі верш у адну, дзве ці нават болей строф па самастойна абранай тэме. Яе можа падказаць эпіграф да ўрока ці прапанаваныя гатовыя рыфмы з вершаў беларускіх паэтаў.

Можна даць, напрыклад, такія рыфмы:

а) закрыю — як жывыя; прад сабой — красой; нівы — шчаслівы; палёў — дубоў (з верша Якуба Коласа «Родныя вобразы»).

б) стары — бары — пары; акно — яно — даўно; загінуў — пакінуў; адбівае — хавае (з верша Максі-ма Багдановіча «Возера»).

в) сілуэтам — летам; берагі — стагі; на курга-не — устане; вянком ком; уцалелых — белых; людзі — не будзе; мяне не пракляне (з верша Анатоля Грачанікава « Паляшанка-86 »).

Падказка гатовых рыфмаў зусім не азначае, што свой верш трэба складаць толькі па іх, яна даецца для таго, каб абудзіць творчую фантазію і вобразныя ўяўленні вучняў. Яшчэ адзін спосаб зрабіць гэта - выразна прачытаць верш Васіля Зуёнка «Любоў да Айчыны сваёй» і пакінуць на дошцы перапісаны экземпляр верша (ці зрабіць ксеракопію ды раздаць па групах).

Магчыма, для кагосьці ён паслужыць узорам для выяўлення ўласных патрыятычных пачуццяў, а некаму дасць узор вершаванага памеру і рыфмаў.

У працэсе напісання вучнямі творчай працы педагог пастараецца дапамагаць сваімі парадамі і падказкамі кожнаму індывідуальна або групам, калі два-тры чалавекі аб'ядналіся для стварэння верша.

Калі на ўроку не хопіць часу для завяршэння творчай працы, можна дазволіць закончыць яе дома і на гэты раз не прапаноўваць апераджальных заданняў.

Інфармацыя для настаўніка. 
1. Узоры фрагмента з верша Якуба Коласа «Родныя вобразы» і верша Максіма Багдановіча «Возера», з якіх браліся рыфмы.

...Толькі я лягу і вочы закрыю,

Бачу я вас прад сабой.

Ціха праходзіце вы, як жывыя,

Ззяючы мілай красой.

Чуецца гоман мне спелае нівы,

Ціхая жальба палёў,

Лесу высокага шум-гуд шчаслівы,

Песня магутных дубоў.

Якуб Колас

Стаяў калісь тут бор стары, 
I жыў лясун у тым бары. 
Зрубалі бор — лясун загінуў, 
Во след яго ад той пары: 
Сваё люстэрка ён пакінуў.

Як у нязнаны свет акно, 
Ляжыць, халоднае, яно, 
Жыццё сабою адбівае 
I ўсё, што згінула даўно, 
У цёмнай глыбіні хавае.

Максім Багдановіч

Сяўбой і жнівом сагрэтая, 
Здабытая потам, раллёй, 
Душою і сэрцам апетая — 
Любоў да Айчыны сваёй.
Яна не бывае вялікаю, 
Яна не бывае малой, 
Да мерак яна не звыклая — 
Любоў да Айчыны сваёй.

Ёсць альбо не — палавінак 
Не склеіш хітрай гульнёй, 
Як маці адзіная ў сына –
Любоў да Айчыны сваёй.

Як поле жытнёвае, сціплая — 
Не трэба воплескаў ёй, 
Ад крыку яна не асіплая — 
Любоў да Айчыны сваёй.

Мамінаю хусцінкаю 
Свеціцца над зямлёй, 
У сэрцы звініць трысцінкаю — 
Любоў да Айчыны сваёй.

Яна не бывае адсутнаю, 
Яна — назаўжды з табой. 
Яна бывае пакутнаю — 
Любоў да Айчыны сваёй.

Прыходзіць яна з калыскаю 
I не замкнецца труной. 
Родніцца з абеліскамі 
Любоў да Айчыны сваёй.

Яе не падменіш рэкламаю — 
Аплочана ўсё крывёй... 
Уславім — нялёгкую самую — 
Любоў да Айчыны сваёй.

Васіль Зуёнак.

Любоў да Айчыны сваёй

